
Андрэй Антонавіч Шашалевіч (вядомы пад псеўданімам Андрэй 

Мрый) нарадзіўся 13 верасня 1893 г. у вёсцы Палуж Магілёўскай губерніі ў 

сям'і валаснога пісара. Брат драматурга Васіля Шашалевіча. 

У 1914 г. скончыў Магілёўскую духоўную семінарыю, працягнуў 

вучобу ў Кіеўскай духоўнай акадэміі. У 1916 г. мабілізаваны ў школу 

прапаршчыкаў. З 1918 г. — у Чырвонай арміі, камандзір роты. З 1921 г. 

працаваў настаўнікам гісторыі і французскай мовы ў Краснаполлі. 

У 1923 г. малады настаўнік гісторыі разам з братам і шваграм 

ствараюць першы ў раёне народны тэатр. 

У той жа час Мрый актыўна ўключаецца ў краязнаўчую працу, якой 

тады была ахоплена ўся рэспубліка, і пачынае супрацоўнічаць з часопісам 

«Наш край» — органам цэнтральнага бюро краязнаўства. У 1926 г. 

пісьменьнік пераехаў у Менск, дзе пачаў працаваць інструктарам у 

Цэнтральным бюро краязнаўства, а таксама ў Тэрміналагічнай камісіі, а ў 

1933 г. стаў стыль-рэдактарам цэнтральнай газеты «Звязда». 

26 траўня 1929 г. на чарговым штогадовым сходзе літаратурна-

мастацкага аб’яднання «Узвышша» Андрэя Мрыя, як і яго малодшага брата 

Васіля, прынялі ў сябры згуртавання.  

У 1929 г. апублікаваў свой найбольш вядомы твор — сатырычны раман 

«Запіскі Самсона Самасуя». Раман напісаны ад імя кіраўніка культаддзела 

райвыканкама Самсона Самасуя, адсутнасць кампетэнтнасці якога 

кампенсуецца незвычайнай актыўнасцю ў галіне арганізацыі культуры. 

Самасуй арганізоўвае абсурдныя культурныя мерапрыемствы, імкнучыся ў 

найкарацейшы тэрмін «падняць узровень культуры» ў раёне, раўналежна 

імкнучыся ў што б там ні стала наладзіць сваё асабістае жыццё. У канцы 

рамана, пасля выяўлення ў раёне паселішча «трагладытаў» і скандальнай 

тэатральнай пастаноўкі, некампетэнтнага Самасуя пераводзяць у акруговы 

культаддзел.  

Савецкай крытыкай раман быў абвешчаны «злосным пасквілем на 

савецкую рэчаіснасьць». Цалкам раман быў апублікаваны толькі ў 1988 г., а 

неўзабаве пасля гэтага быў экранізаваны. 

У 1934 г. беспадстаўна арыштаваны і асуджаны на 5 гадоў. У 1937 і 

1940 гг. зноў арыштаваны. Пакаранне адбываў у Карагандзе, Валагодскай і 

Мурманскай абласцях. Працаваў бухгалтарам у леспрамгасе, рыбным 

кааператыве, выкладчыкам літаратуры ў школе. Працягваў і пісьменніцкую 

дзейнасць. Раман «Жывы дом», навелы, аповесці, напісаныя ім у ссылцы, не 

захаваліся. 

1 сакавіка 1943 г. медычнай камісіяй прызнаны інвалідам і адпраўлены 

паміраць дамоў. Памёр у Мурманскай вобласці. Паводле некаторых звестак 

забіты рэцыдывістамі ў цягніку. Рэабілітаваны 6 студзеня 1961 г. 

 

Бібліяграфічны спіс «Андрэй Мрый. Да 130-годдзя з дня нараджэння» 

пазнаёміць з матэрыяламі аб жыцці і творчасці пісьменніка, публіцыста, 

сатырыка, якія знаходзяцца ў фондах дзяржаўнай установы «Цэнтралізаваная 

сістэма дзяржаўных публічных бібліятэк г. Мінска». Паказальнік змяшчае 



кнігі, артыкулы з кніг і перыядычных выданняў. Матэрыял размешчаны — 

кнігі ў алфавіце, артыкулы ў зваротна-храналагічным парадку. 

Бібліяграфічны паказальнік будзе карысны ўсім, хто цікавіцца беларускай 

літаратурай і творчасцю Андрэя Мрыя. 

